
Bozor munosabatlari faol va jadal rivojlanayotgan bugungi dunyoda sug‘urta iqtisodiyot 

barqarorligini ta'minlashda yetakchi o‘rinlardan birini egallaydi. Sug‘urta munosabatlarining 

huquqiy mohiyati sug‘urtalovchi va sug‘urta qildiruvchi o‘rtasidagi tavakkalchiliklarni 

taqsimlashga asoslangan. Sug‘urta taraflarning mulkiy yo‘qotishlarini minimallashtirishga 

xizmat qiladi. Qoidaga ko‘ra, sug‘urta xavflari ma’lum bir kutilmagan salbiy hodisalarning ro‘y 

berishi bilan bog‘liq bo‘lib, ular sodir bo‘lganda sug‘urta shartnomasi amalga oshiriladi.[1] 

Sug‘urta hodisalari sodir bo‘lganda, mulkiy yo‘qotishlarni minimallashtirish va ularni 

bartaraf etish muddatini qisqartirish zarurati tug‘iladi. Albatta, sug‘urta bunday hodisalarning 

oldini olishga qodir emas va aybdorlarni hech bir shaklda jazolamaydi. Ammo zarur moliyaviy 

resurslarni tezda to‘plash va oqibatlarini bartaraf etish sug‘urta faoliyatining asosiy maqsadi 

hisoblanadi. 

Shunday qilib, sug‘urta shartnomasida ishtirok etgan jabrlanuvchi (naf oluvchi) 

tomonidan zararni qoplash imkoniyati unga nisbatan ma’lum bir sug‘urta manfaatini keltirib 

chiqaradi. Oddiy misol keltirsak, taksi haydovchisi avtohalokatga uchrab, mashinasiga jiddiy 

shikast yetkazadi. Bunday holda, mashina nafaqat transport vositasi, balki pul topish vositasi 

ham hisoblanadi. Shunday ekan, avtomashina egasi mashinani tezroq ta’mirlatmasa, pul topish 

imkoni bo‘lmaydi. Avtomobilni ta’mirlash esa juda qimmatga tushish ehtimoli mavjud. Holbuki, 

mashina egasida har doim ham uni ta’mirlatish uchun yetarli mablag‘ bo‘lmasligi mumkin. Ana 

shunday holda mashina egasi mashiasini sug‘urta qildirgan bo‘lsa, mashinaga yetkazilgan zarar 

sug‘urta kompaniyasi tomonidan qoplab beriladi. 

Lekin mashinani sug‘urta qildirishi uchun ketadigan xarajat ham haydovchi uchun 

qimmatlik qilishi mumkin. Bunday vaziyatda ham haydovchi uchun, ham sug‘urta kompaniyasi 

uchun foydali bo‘lgan mexanizm mavjud. Bu mexanizm sug‘urta franshizasi deb ataladi. 

Sug‘urta shartnomasida franshiza nazarda tutilishi mumkin. Sug‘urta franshizasining 

o‘zi, dastlab, Fransiyada vujudga kelgan va fransuz tilidan tarjima qilinganda "imtiyoz" degan 

ma'noni anglatadi. Uni chegirma deb ta’riflash ham mumkin. Sug‘urta franshizasi sug‘urta 

shartnomasining qo‘shimcha sharti bo‘lib, sug‘urtalovchini sug‘urta tovonini to‘lashdan 

belgilangan yoki undan ortiq miqdorda (chegiriladigan summa) ozod qilishni nazarda tutadi. 

Xorijiy mamlakatlar sug‘urta faoliyatida sug‘urta polislarini sotib olishda deyarli har doim 

sug‘urta franshizasi qo‘llaniladi. 

Sug‘urtada franshizasining mohiyati shundan iboratki, bunday "imtiyozlar" tizimi orqali 

sug‘urtalangan shaxsning o‘zi zararni o‘zi qoplashini amalga oshirishi mumkin.[2] 

Sug‘urta franshizasi asosan Binolar, inshootlar, inshootlar va boshqa ko‘chmas mulk 

obyektlari sug‘urtalashda keng qo‘llaniladi. Bunday sug‘urta turlarida chegirma miqdori 

obyektning o‘z narxiga nisbatan ahamiyatsiz bo‘lishi mumkin va sug‘urtalovchilar bunga 

ko‘proq rozi bo‘lishadi. 

Avto sug‘urta bozorida korporativ avtoturargohlarni sug‘urtalashda franshizani ko‘proq 

uchratish mumkin. Bunday avtoparklar egalari uchun kichik yo‘qotishlar yuzaga kelgan 

taqdirda sug‘urtalovchiga murojaat qilish foydasiz, shuning uchun ular avtomobillarni 

franshizing bilan sug‘urtalashni afzal ko‘rishadi, bu ularga nafaqat vaqtni, balki pulni ham 

tejash imkonini beradi. 

Bundan tashqari, sug‘urta franshizasi tibbiy sug‘urta sohasida ham keng qo‘llaniladi. 

https://doi.org/10.47390/1342V3I2Y2023N23


SCIENCEPROBLEMS.UZ № 2 (3)-2023 йил  

 

178 

Buning sababi, ko‘plab sug‘urta inqirozlari davrida tibbiy xizmatlarning narxi doimiy 

ravishda oshib bordi, ammo sug‘urtalovchining sug‘urta mukofoti miqdori bir xil darajada 

saqlanib qoldi, bu esa muqarrar ravishda sug‘urta kompaniyasining yo‘qotishlariga olib keldi. 

Shu sababli, tez orada sug‘urtachilar sug‘urta mukofoti miqdorini saqlab qolish yoki 

biroz oshirish uchun ixtiyoriy tibbiy sug‘urta shartlarini qayta ko‘rib chiqishga majbur 

bo‘lishdi. 

Aksariyat sug‘urta tashkilotlari sug‘urta xizmatlari iste‘molchisi - sug‘urtalanganlarning 

narx talablarini qondirish uchun sug‘urta qoplamasi miqdorini kamaytirishga majbur bo‘ldilar. 

Biroq, sug‘urtalovchilar kamdan-kam hollarda bunday nozik murosaga kelishdi, bu doimo 

nizolarga sabab bo‘lib keldi.  

Sug‘urta franshizasi nima ekanligini batafsilroq tahlil etadigan bo‘lsak, sug‘urta 

franshizasi bo‘yicha sug‘urta qildiruvchi sug‘urta tovoning ma'lum bir qismini o‘zi qoplashni o‘z 

zimmasiga olgani holda sug‘urta kompaniyasini zararning bir qismini to‘lashdan ozod etadi. 

Faraz qilaylik, Franshiza sug‘urta shartnomasida bir million so‘m deb belgilangan. 

Sizning avtomashinangizga baxtsiz hodisa oqibatida besh million so‘m zarar yetkazilgan. Bu 

holatda sug‘urta kompaniyasi sizga 4 million so‘m to‘lab beradi. Albatta, tabiiy savol tug‘iladi. 

Nega unda frashiza imtiyoz ma'nosini bildiradi? 

Franshizaning imtiyozi shundan iboratki, franshiza belgilash orqali sug‘urta qildiruvchi 

to‘laydigan sug‘urta mukofoti miqdori kamayadi. o‘z navbatida, shunga mutanosib ravishda 

sug‘urta hodisasi ro‘y berganda sug‘urtalovchi to‘laydigan sug‘urta tovoni franshiza miqdori 

doirasida kamayadi. 

Shunga asoslanib yuqoridagi misolni yanada aniqroq tahlil qiladigan bo‘lsak, yuqoridagi 

avtomashinaning ixtiyoriy sug‘urtasida sug‘urta qildiruvchi to‘lashi lozim bo‘lgan sug‘urta 

mukofoti miqdori 2 million so‘m deb belgilansa va sug‘urta qildiruvchi bu summani 

arzonlashtirishni xohlasa, sug‘urtalovchi unga sug‘urta franshizasini taklif qilishi mumkin. 

Unga ko‘ra, sug‘urta qildiruvchidan mashinaga yetishi mumkin bo‘lgan zararning qancha 

qismini qoplay olishi so‘raladi. Yuqoridagi holatda sug‘urta qildiruvchi bir million so‘mgacha 

bo‘lgan zararni qoplay olishini bildirgan. Shunga ko‘ra sug‘urta kompaniyasi shartnomaga 

sug‘urta franshizasini bir million so‘m deb belgilaydi va sug‘urta qildiruvchi to‘laydigan 

sug‘urta mukofotini shunga mutanosib ravishda kamaytirib beradi. Misol uchun, sug‘urta 

qildiruvchi endi ikki million emas, balki bir yarim million so‘m miqdorida sug‘urta mukofoti 

to‘laydi va 500 ming so‘m chegirib qoladi. Bu sug‘urta qildiruvchining uchun imtiyozi 

hisoblanadi. Sug‘urtalovchining imtiyozi sug‘urta hodisasi ro‘y bersa yuzaga keladi. Agar 

avtomashinaga 5 million so‘mlik zarar yetsa, sug‘urta kompaniyasi franshizada belgilangan bir 

million so‘mni chegirib qolgan holda sug‘urta qildiruvchiga 4 million so‘m sug‘urta tovonini 

to‘lab beradi. Shu sababli sug‘urta franshizasi har ikki taraf uchun ham foydali bo‘ladi. 

Franshiza ham sug‘urta summasining foizlarida, ham muayyan summada belgilanishi 

mumkin.  

Franshiza shartli va shartsiz franshizaga bo‘linadi. Bir vaqtlar Yu.B. Fogelson shartli va 

shartsiz franshizaning quyidagi ta’rifini berdi: “...shartli franshizingda yetkazilgan zararning 

to‘liq miqdorida tovon to‘lanadi, lekin agar zarar miqdori chegirib tashlanadigan miqdordan 

oshib ketgan bo‘lsa; shartsiz chegirib tashlash amalga oshiriladi, bunda faqat qaytarib 

olinadigan to‘lovdan oshib ketgan qismi to‘lanadi.[3] 

 Shartli franshiza — agar zarar summasi franshiza summasidan oshmasa, 

sugʻurtalanuvchi mustaqil ravishda zararni qoplaydi, agar zarar miqdori franshizadan oshsa, 

zarar sugʻurtalovchi tomonidan toʻla qoplab beriladi. Shartsiz franshizada franshiza summasi 

har qanday holatda ham chegirib qolinadi.  

Franshiza — sug‘urta shartnomasida nazarda tutilgan, sug‘urtalovchi tomonidan 

qoplanmaydigan sug‘urta qildiruvchi zararlarining bir qismi. Franshiza ham sug‘urta 

summasidan foizlar ko‘rinishida, ham aniq summada o‘rnatilishi, hamda shartli va shartsiz 

bo‘lishi mumkin. Shartli franshiza o‘rnatilganda, sug‘urtalovchi franshiza miqdoridan ko‘p 

bo‘lmagan zarar uchun javobgarlikdan ozod bo‘ladi. Shartsiz franshiza o‘rnatilganda esa, 

sug‘urtalovchining javobgarligi zarardan franshiza miqdorini chegirib qolgan holda 

aniqlanadi.[4] 

Shartli franshiza sug‘urtalovchini sug‘urta shartnomasida aniq yoki sug‘urta 

summasidan foizlarda ko‘rsatilgan franshiza bilan belgilangan miqdordan ko‘p bo‘lmagan zarar 

uchun javobgarlikdan ozod qiladi. Agar yetkazilgan zarar franshizadan oshsa, sug‘urtalovchi 

sug‘urta qoplamini to‘liq to‘lashi shart.[5] 

Masalan, sug‘urta shartnomasida 1% yoki 1 000 000 so‘m shartli franshiza nazarda 

tutilgan. Sug‘urta summasi – 100 mln so‘m (100%). Mol-mulkka yetkazilgan zarar 800 000 

so‘mni (0,8%) tashkil etdi. U franshiza summasidan kamligi sababli sug‘urta kompaniyasi 

sug‘urta qoplamini to‘lamaydi. 

Yana bir misolni tahlil qiladigan bo‘lsak, sug‘urta shartnomasi 1% yoki 1 000 000 so‘m 

shartli franshizani, 100 mln so‘m (100%) sug‘urta summasini nazarda tutadi. Korxona mol-

mulkiga yetkazilgan haqiqatdagi zarar 1 500 000 so‘mni (1,5%) tashkil qildi. U franshiza 

summasidan oshishi sababli sug‘urta kompaniyasi 1 500 000 so‘m to‘lab, uni to‘liq qoplashi 

kerak. 

Shartsiz franshiza qat'iy tarzda, hech qanday shartlarsiz qo‘llanadi. U ham sug‘urta 

shartnomasida sug‘urta puli summasi yoki foizi tarzida ko‘rsatiladi va sug‘urta qoplami 

summasidan chegiriladi. Agar zarar summasi shartsiz franshizadan kam yoki unga teng bo‘lsa, 

sug‘urta kompaniyasi uni qoplamaydi. 

Masalan, sug‘urta shartnomasida zarar summasidan 1% yoki 1 000 000 so‘m shartsiz 

franshiza nazarda tutilgan. Korxona mol-mulkiga yetkazilgan haqiqatdagi zarar 2 500 000 

so‘mni tashkil etdi. Mazkur holda sug‘urta qoplami 1 500 000 so‘mni (2 500 000 – 1 000 000) 

tashkil etadi. 

Agar haqiqatdagi zarar, masalan, 900 000 so‘mni tashkil etganda, bu shartsiz 

franshizadan kam bo‘lar edi va bunda sug‘urta qildiruvchi sug‘urta qoplamini ololmas edi. 

Sug‘urta shartnomasida franshizaning boshqa turlari ham nazarda tutilishi mumkin. 

Masalan sug‘urta shartnomalarida vaqt ko‘rinishidagi franshiza (vaqt franshizasi) 

belgilanishi mumki. Unga ko‘ra ya'ni zarar sodir bo‘lgan paytdan boshlanib, belgilangan vaqt 

o‘tishi bilan tugaydigan vaqt oralig‘i o‘rnatilishi ham mumkinki, bu vaqt oralig‘i davomida 

ko‘rilgan zararlar qoplanmaydi. 

Vaqt franshizasi sug‘urta shartnomalarida kam uchraydi. Vaqt franshizasida, agar 

sug‘urta holatining boshlanishiga olib kelishi mumkin bo‘lgan ta'kidlangan holatning amal 

qilishi belgilangan muddatlarda yuz bersa, sug‘urta qoplami to‘lanmaydi. U vaqt birliklarida 

o‘lchanadi. 

Masalan, sug‘urta shartnomasida qo‘llash muddati 60 kalendar kun bo‘lgan vaqt 

franshizasi belgilansa, sug‘urta hodisasi u tuzilgan paytdan boshlab 60 kalendar kun 

mobaynida yuz bersa, sug‘urta kompaniyasi zararni qoplamaydi. 

Ko‘pincha mol-mulk sug‘urtasi chog‘ida shartsiz franshizadan foydalaniladi. Uning 

miqdori qancha katta bo‘lsa, sug‘urta shartnomasi bo‘yicha mukofot shuncha kichik bo‘ladi. Bu 

sug‘urta kompaniyasi qo‘llaydigan xatarlar limiti bilan bog‘liq. Katta franshiza korxona jiddiy 

xatarga uchraganda, shuningdek sug‘urtalangan mol-mulk shikastlanishidagi mayda xatarlarni 

o‘z zimmasiga olish va ular bilan bog‘liq xarajatlarni amalga oshirish, shuningdek sug‘urta 

mukofotida tejashga tayyorlangan chog‘ida foydalidir. [6] 

Xulosa qiladigan bo‘lsak, sug‘urta franshizasi u sug‘urta pulini arzonlashtirish imkonini 

beradi, chunki franshiza miqdori bevosita sug‘urta mukofoti miqdoriga ta'sir ko‘rsatadi. Ular 

o‘rtasida qaytar bog‘liqlik kuzatiladi: franshiza qancha yuqori bo‘lsa, sug‘urta mukofoti shuncha 

kam bo‘ladi va aksincha. Ushbu nozik jihatdan sug‘urtalashdan korxona emas, balki garovga 

oluvchi bank ko‘proq manfaatdor bo‘lgan holatlarda garovga qo‘yilgan mol-mulkni 

sug‘urtalashda foydalanish mumkin. Ushbu holda eng ko‘p franshiza yordamida sug‘urta 

xarajatlarini imkoni boricha kamaytirishga erishiladi. 

Shu bilan birga, sug‘urta kompaniyasini mayda narsalar bilan bezovta qilish zarurati 

yo‘qoladi. Zero mazkur holatda franshiza sug‘urtalovchini arzimas zarar summasi bilan ko‘plab 

murojaatlardan himoya qiluvchi o‘ziga xos to‘siq sifatida maydonga chiqadi. 

